
Mál nr.:  2016-U010 
 
Dagsetning:    30. maí 2016 
 
Staðsetning:   Þingvallavegur við Leirvogsá 
 
Atvik:     Útafakstur 
 
Látin:  37 ára karlmaður 

 
 
 
 

 
 

 

 
 

Rannsókn samkvæmt lögum nr. 18/2013 skal eingöngu miða að því að leiða í ljós orsakir 

samgönguslysa og samgönguatvika, en ekki að skipta sök eða ábyrgð, með það að markmiði að 

draga úr hættu á sams konar slysum og atvikum og afleiðingum sambærilegra slysa. Skýrslum 

rannsóknarnefndar um rannsókn einstakra slysa og atvika skal ekki beitt sem sönnunargögnum í 

dómsmálum. 

Staðsetning 

  
 

 

 

 

 

 

 

 

 

 

 

 

 

 

 

Orðið burðarsúla frekar en burðarstólki? 

 

 

 

 

 

 

 

 

  

Samantekt 
 
Ökumaður bifhjóls á leið austur Þingvallaveg missti stjórn á bifhjólinu við brúna yfir 
Leirvogsá. Hann féll af hjólinu eftir að hafa borist á því utan í vegriðinu inn á miðja 
brúna. Hann hlaut banvæna fjöláverka og lést á slysstað. Rannsóknarnefnd 
samgönguslysa beinir því til bifhjólamanna að virða settan hámarkshraða og aka ekki 
hraðar en reynsla þeirra leyfir og aldrei yfir hámarkshraða. Nefndin hefur nú rannsakað 
þrjú banaslys bifhjólamanna á Þingvallavegi og má rekja tvö þeirra til hraðaksturs. 

 
Aðstæður 
 
Birta og veður:  
Bjart og 3-5 m/sek vindur. Hiti 7°C. 
 
Vegur:  
Bundið slitlag, þurrt yfirborð, 90 km/klst. hámarkshraði  
 
Tími sólarhrings:  
17:05 
 
Ökutæki:  
Yamaha YZF R6TB 

Lýsing á slysi  
 
Slysið varð á Þingvallavegi við Leirvogsá. Ökumaður bifhjóls var á leið austur Þingvallaveg 
í samfloti með tveimur öðrum bifhjólamönnum. Rétt áður en ökumaður kom að brúnni yfir  
Leirvogsá missti hann stjórn á hjólinu og keyrði utan í vegriðið. Hann féll af hjólinu eftir 
að hafa borist á því utan í vegriðinu inn á miðja brúna. Eftir fallið rann hann um 16 metra á 
malbikinu. Hann hlaut banvæna fjöláverka og lést í slysinu. Bifhjólið rann hins vegar áfram 
á hjólunum austur yfir brúna og hafnaði út af vinstra megin við veginn, 227 metra frá 
upphafi vettvangs (sjá mynd 1). 
 

 
 

Mynd 1. Horft austur Þingvallaveg í akstursstefnu ökumanns yfir Leirvogsá. Ökumaður ók utan í 
vegriðið og féll af hjólinu. 

 
 
Þar sem slysið varð liggur Þingvallavegur í vinstri beygju yfir Leirvogsá. Ökumaður ók of 
hratt í beygjuna og náði hvorki að hemla né halla hjólinu nægjanlega til þess að halda stjórn. 
Ökumaður hafði fest kaup á hjólinu nokkrum dögum fyrir slysið og hafði litla reynslu af 
eiginleikum þess. Í framburði samferðamanna ökumanns kom fram að þeir hefðu ekið 
austur Þingvallaveg á 120-130 km/klst. hraða þegar þeir áttuðu sig á að félagi þeirra hafði 
dregist aftur úr. Sá framburður og framburður annarra vitna sem bifhjólamennirnir tóku 
fram úr bendir til þess að bifhjólunum hafi verið ekið langt umfram hámarkshraða sem er 
90 km/klst.  

Hlífðarfatnaður og öryggisbúnaður 
 
Ökumaður var í leðurjakka og leðurbuxum með hné- og olnbogahlífum, með hanska og í 
hlífðarstigvélum. Auk þess notaði ökumaður lokaðan hjálm af gerðinni Arai Quantum-II 
með DOT og SNELL viðurkenningu. Hjálmurinn datt af ökumanni þrátt fyrir að sylgja væri 
í læstri stöðu. Miklar rispur voru á hjálminum og öryggishlíf losnaði af en hjálmurinn 
brotnaði ekki. Líklegt er að hjálmurinn hafi dottið af ökumanni þegar hann féll í jörðina á 
miklum hraða. Hraði bifhjólsins varð þess valdandi að álag á líkama ökumanns við 
áreksturinn og fallið var umfram þá vörn sem hlífðarbúnaðurinn veitir. 
 

 
Mynd 2. Bifhjólið utan vegar við Þingvallaveg. 
 
Ökutæki 
 
Ökutækið er þungt bifhjól af tegundinni Yamaha YZF R6TB. Ökumaðurinn hafði nýverið fest 
kaup á hjólinu og þekkti líklega ekki vel til aksturseiginleika þess.Við rannsókn kom fram að 
hjólið var í fimmta gír. Hjólbarði að framan var verulega slitinn á miðjufleti og til beggja hliða. 
Hemladiskar í framhjóli voru slitnir, þykkt þeirra undir öryggismörkum og þeir bláleitir. Slit 
hemladiska rýrir hemlagetu bifhjólsins. Hemladiskur að aftan og afturhjólbarði voru í lagi. Ekkert 
kom fram við rannsókn sem bendir til skyndibilunar í aðdraganda slyssins en slit hjólbarða að 
framan rýrir stöðugleika í akstri. 
 
Áfengis- og lyfjaprófanir 
 
Niðurstöður áfengis- og lyfjaprófa ökumanns voru neikvæðar. 

Orsakagreining 
 

• Ökumaður ók allt of hratt  
 
 

 
 
Ábendingar 
 
Þjálfun og viðbrögð við hættulegum aðstæðum 
 
Rannsóknarnefnd samgönguslysa bendir á mikilvægi þess fyrir ökumenn bifhjóla að aki 
ekki hraðar en reynsla þeirra leyfir og alls ekki hraðar en á hámarkshraða. Nauðsynlegt er 
að æfa hemlun og öfugstýringu við öruggar aðstæður, helst undir eftirliti ökukennara, og 
þekkja vel til aksturseiginleika bifhjólsins. Í slysinu á Þingvallavegi benda niðurstöður 
rannsóknarinnar til þess að ökumaður hafi misreiknað hraða sinn, ekið of hratt í beygjuna 
og ekki náð að leggja hjólið. 
 
 
Hraðakstur bifhjóla á Þingvallavegi 
 
Nefndin hefur nú rannsakað þrjú banaslys bifhjóla á Þingvallavegi og má rekja tvö þeirra 
til hraðaksturs. Vegurinn er vinsæll meðal bifhjólafólks yfir sumartímann. Ökumenn 
bifhjóla, eins og aðrir vegfarendur, verða að virða hámarkshraða. Rannsóknarnefndin 
ítrekar að hámarkshraði á Þingvallvegi um Mosfellsdal er 70 km/klst. en 90 km/klst þegar 
komið er framhjá Gljúfrasteini. Rannsóknarnefnd samgönguslysa beinir því til 
bifhjólamanna að virða hraðatakmörk við akstur á Þingvallavegi sem og annars staðar. 
 
 
 
Skýrslan var samþykkt af: 
 
Geirþrúður Alfreðsdóttir 
Ásdís J. Rafnar 
Brynjólfur Mogensen 
Guðmundur Freyr Úlfarsson 
Inga Hersteinsdóttir 
 
Fyrir hönd Rannsóknarnefndar samgönguslysa 
 
Ágúst Mogensen 
Stjórnandi rannsóknar 
 
Reykjavík 30.5  2017 
Rannsóknarnefnd samgönguslysa 


